
Nd. 437. Frumvarp til laga [159. mál]
um þingfararkaup alþingismanna.

Flm.: Sigurður Kristjánsson, Sigurður E. Hlíðar, Sigfús Sigurhjartarson.

1. gr.
Alþingismenn skulu hafa 400(} kr. kaup á ári, auk sömu verðlagsuppbótar og

greidd er starfsmönnum ríkisins, miðað við allt að 4 mánaða þingsetu á ári.

2. gr.
Ríkisstjórnin sér hverjum þeim alþingismanni, sem búsettur er utan Reykjavíkur,

fyrir leigulausum bústað á meðan á þingi stendur, enda hafi hann borið fram ósk
um það með hæfilegum fyrirvara. Þeir utanbæjarþingmenn, sem kjósa að sjá sér
sjálfir fyrir húsnæði, skulu fá húsaleigustyrk eftir mati þingfararkaupsnefndar.
Ríkisstjórnin skal, svo fljótt sem verða má, láta reisa hús eða kaupa hús fyrir þing-
mannabústað og verja nægilegu fé úr ríkissjóði til þess. Rekstrarkostnaður þing-
mannabústaðar telst með alþingiskostnaði. Til bráðabirgða er ríkisstjórninni heimilt
að leigja húsnæði til þessara nota.

3. gr.
Ferðakostnað og dvalarkostnað meðan á þingi stendur (fæðispeninga) fá

alþingismenn, sem búsettir eru utan Reykjavíkur, endurgoldinn eftir reikningi.
Sameinað Alþingi kýs nefnd, sem úrskurðar ferða- og dvalarkostnaðarreikninga

alþingismanna, en forsetar þingsins ávísa reikningunum.

4. gr.
Þegar fyrrv. alþingismaður, sem átt hefur setu á Alþingi 10 ár eða lengur, er

orðinn 65 ára eða eldri eða er öryrki, skal greiða honum í eftirlaun 3(}00 kr. á ári,
auk verðlagsuppbótar. Hafi hann eftirlaun annars staðar að eða aðrar tekjur, sem
nema meiru en persónufrádrætti samkv. gildandi skattalögum, þá skal sú fjárhæð,
sem er umfram persónufrádráttinn, dragast frá eftirlaununum, og falla þau niður,
ef tekjurnar, að frádregnum persónufrádrætti, eru jafnháar eða hærri.

Ekkja alþingismanns, sem alls hefur setið á Alþingi í 10 ár eða lengur, skal án
aldurstakmarks en að öðru leyti á sama hátt fá 1500 kr. í eftirlaun á ári.

5. gr.
Gjöld samkvæmt lögum þessum greiðast úr ríkissjóði.

6. gr.
Með lögum þessum eru úr gildi numin lög nr. 36 28. nóv. 1919, um þingfarar-

kaup alþingismanna, og lög nr. 9 13. febr. 1943, um breyting á þeim lögum.

7. gr.
Lög þessi öðlast þegar gildi, og skal reikna kaup alþingismanna samkvæmt

þeim frá því er reglulegt Alþingi árið 1948 er sett.

Greinargerð.
Frumvarp þetta er samið af milliþinganefnd, og var til þess ætlazt. að það yrði

að lögum á Alþingi 1945. því fylgdu eftirfarandi athugasemdir um einstakar greinar:

Um 1. gr.
Ætla má af reynslu næstliðinna ára, að þingseta á reglulegum þingum verði

nálægt 4 mánuðum á ári. Þykir því rétt að miða við þá tímalengd, en lengri þing-

seta hækki kaupið hlutfallslega. Um upphæð launanna vísast til skýrslunnar, er
fylgir um launakjör þingmanna annarra þjóða.

Um 2. gr.
t þessari grein felst engin breyting frá því, sem gilt hefur undanfarin síðustu

ár og þingsamþykktir eru fyrir.

Um 3. gr.
Í þessari grein felst það nýmæli, að þingmenn búsettir utan Reykjavíkur skuli

samkvæmt henni fá fæðispeninga meðan á þingsetu stendur, og skulu fæðispeningar
metnir af þingfararkaupsnefnd á sama hátt og húsnæðisstyrkur.

Um 4. gr.
Ákvæði þessarar greinar eru algert nýmæli. Þau áskilja þingmanni og ekkju

þingmanns nokkur eftirlaun, ef þau hafa ekki aðrar tekjur, sem eftirlaununum
svarar, þó því aðeins, að þingmaður hafi setið á Alþingi minnst 10 ár, og ekki þing-
manni fyrr en hann er 65 ára að aldri eða eldri.

Ætla má, að fyrrv. alþingismenn hafi oftast nokkrar tekjur og jafnvel flestir
hærri en hinni tilteknu fjárhæð nemur. Líklegt er því, að ekki komi mjög oft til
þess, að eftirlaun verði greidd þingmanni. Hins vegar er varla við það unandi, ~ð
maður eða ekkja manns, sem haft hefur langvarandi það vanþakkláta en merkilega
slitastarf að vera þjóðkjörinn löggjafi þjóðar sinnar, þurfi beinlínis að fara á
vonarvöl.

Um 5. og 6. gr.
Um þessar greinar þarf ekki skýringa við.

Um 7. gr.
Ætlazt var til, að frumvarp þetta yrði að lögum á reglulegu Alþingi 1945. Þykir

eðlilegt, að ákvæði þess verði látið gilda frá byrjun þessa þings.

Fylgiskjal I.

Nefndarálit milliþinganefndar um launakjör alþingismanna.
Á fundi í sameinuðu Alþingi 15. des. 1943 var gerð svo hljóðandi ályktun:
"Alþingi ályktar að kjósa 5 manna milliþinganefnd til að gera fyrir næsta reglu-

legt Alþingi tillögur um sæmileg launakjör alþingismanna.
Skal í því sambandi athugað, hvort ekki sé ástæða til að greiða þeim alþingis-

mönnum, sem setið hafa á Alþingi tug ára eða meira, eða ekkjum þeirra. ellistyrk, er
þeir láta af þingmennsku, ef þeir eiga ekki rétt til hans samkvæmt öðrum lögum."

Samkvæmt þingsályktun þessari kaus Alþingi í nefndina alþingismennina Lárus
Jóhannesson, Bernharð Stefánsson, Brynjólf Bjarnason, Guðmund 1. Guðmundsson,
Sigurð Kristjánsson. Á fundi sínum 17. s. m. kaus nefndin sér formann Bernharð
Stefánsson, varaformann Lárus Jóhannesson og skrifara Sigurð Kristjánsson.

Vegna styrjaldarinnar hefur dráttur orðið miklu lengri á því. að nefndin lyki
störfum, en ella mundi, því hún sá sér ekki fært að ganga frá málinu fyrr en hún
m. a. hefði í höndum vitneskju um kjör þingmanna Í sem flestum Evrópulöndum
og í Bandaríkjum Norður-Ameríku. Skrifstofa Alþingis lét nefndinni í té rit með
mikilsvarðandi upplýsingum um þetta efni, en að öðru leyti var þeirra aflað með
aðstoð utanríkisráðuneytisins og sendiráðs erlendra ríkja.

Nefndin hélt alls 10 fundi, en nefndarmenn skiptu með sér verkum við öflun
og athugun gagna innanlands og utan, og var þVÍ starf nefndarinnar aðallega unnið
utan funda.

Launakjör þingmanna í ýmsum löndum.
Eftirfarandi upplýsingar um kaup og kjör þingmanna í ýmsum löndum eru til-

greind eins og þau voru fyrir styrjöldina, nema laun þingmanna Bandaríkjanna,
þau eru tilgreind eins og þau voru árið 1944. Um nokkur lönd fengust ekki upplýs-
ingar yngri en frá 1934. Er þess þá sérstaklega getið við hvert land.

Bandaríki Norður-Ameríku (1944).
Allir Congressmenn Bandaríkjanna fá 10 þúsund dollara að árslaunum, Þar

að auki hafa þeir ríflega fjárveitingu fyrir skrifstofulið sitt. Hver öldungadeildar-
þingmaður hefur 6 eða 7 skrifara og skrifstofustúlkur, og nema árslaun þeirra
samtals 13620-15120 dollurum.

Fulltrúadeildarþingmenn hafa rétt til að hafa 2 eða þrjá aðstoðarmenn á opin-
berum launum, sem alls nema 6500 dollurum. Congressmenn fá enn fremur 400
dollara fyrir almennum skrifstofukostnaði. Skrifstofuhúsnæði hafa þeir ókeypis í
húsi þingsins.
Í viðbót við þessi fríðandi fá Congressmenn einnig mikla aðstoð við undirbúning

mála hjá föstum starfsmönnum Congressins og hinna ýmsu þingnefnda. Auk þess
hafa Congressmenn frían ferðakostnað. Þeir njóta ekki eftirlauna.

England (1939).
Fulltrúadeildarþingmenn fá :L 600 á ári, greitt mánaðarlega eða ársfjórðungs-

lega eftir ósk.
Kaupgreiðslan er hin sama, hvort sem þingið stendur lengur eða skemur. En

þings eta er venjulega 9 mánuðir.
Auk kaupsins fá þingmenn fríar ferðir með járnbrautum og skipum milli kjör-

dæmis síns og London, hvenær sem er á árinu.
Þingmennirnir hafa engin bein eftirlaun, en sérstakur sjóður, stofnaður 1999,

veitir þingmönnum og ekkjum þeirra, sem verið hafa þingmenn 10 ár eða lengur,
eftirlaun að fjárhæð :L 150, þó svo, að með öðrum tekjum þeirra fari tekjurnar ekki
yfir 225 :L alls. Styrkur ekkju er :e 75-0-0, og má þó ekki með öðrum tekjum fara
fram úr :L 125-0-0 á ári.

Danmörk (1939).
Samkvæmt kosningalögunum dönsku fær hver þingmaður kr. 4000.00 þóknun,

þeir er í Kaupmannahöfn eða nágrenni búa. Hinir kr. 5200.0(}. Forsetarnir hafa þar
að auki risnufé og embættisbústað ókeypis. Engin lagafyrirmæli eru um eftirlaun
til handa fyrrverandi þingmönnum eða ekkjum þeirra. En þegar sérstaklega stendur
á, er hægt að senda um þetta umsókn til Præsidiet, þ. e. a. s. forsetanna, um árlegan
fjárstyrk. Alíti forsetar að umsókn sé á rökum byggð, tilkynna þeir forsætisráðu-
neytinu, að þess sé óskað, að styrkurinn verði veittur af sérstakri fúlgu í fjárlög-
unum til forsætisráðuneytisins, er kallast "styrkur um stundarsakir" og ætluð er ein-
göngu í þessu skyni. Fjárframlög þessi eru nú sem stendur kr. 72 þús., og hljóta
ekkjur þingmanna langmestan hluta fjárins, því aðeins lítill hluti fjárins fer til
fyrrv. þingmanna. Styrkur til ekkna má ekki fara fram úr kr. 600.00 á ári. En styrk-
ur til fyrrv. þingmanna má vera kr. 1000.00. Eigi er tekið tillit til þess, hversu lengi
þingmaður hefur starfað, þegar um styrk til ekkna er að ræða, en aftur á móti ræður
þetta atriði nokkru um styrkveitingar til fyrrv. þingmanna. Þingið veitir fúlguna í
einu lagi, og eru eigi lagðar fyrir það umsóknir frá hverjum einstökum.

Auk þessara hlunninda fá þingmenn fargjöld með járnbrautum, skipum og bif-
reiðum ríkisins ókeypis. Þingmenn búsettir á Jótlandi fá fargjöld heim einu sinni
í viku með svefnvögnum. Hálft þingfararkaupið er skattfrjálst; það greiðist mán-
aðarlega fyrir fram, hvort sem þing situr eða ekki.

Noregur (1938).
Þingmenn fá að árslaunum kr. 7000.00 fyrir reglulegt þinghald. en auk þess

kr. 30.00 á dag á aukaþingum. Fargjöld með járnbrautum og skipum eru ókeypis.
Auk þess fá þingmenn á leið til þings og frá þingi dagpeninga, kr. 23.11 pr. dag.

Um þingtímann fá þingmenn, sem veikjast, greiddan sjúkrakostnað, og eftir
þingtímann eftir úrskurði forsetanna. Deyi þingmaður á þingtímanum greiðist út-
fararkostnaður hans með ákveðinni fjárhæð.

Af þingkaupinu eru % skattfrjálsir.

Svíþjóð.
Fyrir stríð var kaup þingmanna, búsettra í Stokkhólmi, kr. 750,00 á mánuði,

en kaup þingmanna utan Stokkhólms kr. 1000.00 á mánuði. Árið 1941 varð sú
breyting á, að þingkaupið er árslaun, fyrir þá þingmenn, sem búsettir eru í Stokk-
hólmi, kr. 3600.00 á ári, en þingmenn búsetta utan Stokkhólms kr. 4500.00 á ári, án
dýrtíðaruppbótar. Hvort tveggja miðast við fjögurra mánaða þingsetu.

Þingmenn fá ókeypis fargjöld til þings og frá þingi og dagpeninga, kr. 25.00
á dag, meðan á ferðum stendur. Þingmenn hafa einnig rétt til ókeypis ferða heim
um þingtímann. Þingmenn búsettir utan þingstaðar hafa skattfrjálsa % af þing-
fararkaupi.

Finnland (1934).
Þingmenn fá í árslaun 24 þús. mörk. Gert er ráð fyrir, að þingið standi í þrjá

mánuði eða 120 daga og að dagkaupið sé 200 mörk. Auk þess fá þingmenn ókeypis
fargjöld með ríkisjárnbrautum.

Allt þingkaupið er skattfrjálst. Eftirlaun engin.

írland (1934).
Kaup þingmanna er 360 sterlingspund á ári. Greiðist hvort sem þingið stendur

lengur eða skemur. Auk þess fá þingmenn ferðakostnað greiddan á milli kjördæmis
og þingstaðar .

Þingkaupið er allt skattfrjálst.

Belgía (1934).
Árslaun þingmanna þjóðþingsins eru 42 'þús. frankar. Auk þess fá þingmenn

greiddan ferðakostnað.
Hálft þingkaupið er skattfrjálst. Eftirlaunarétt hafa þingmenn eftir ákvörðun

deildarinnar.

Holland (1934).
Árslaun þingmanna eru 4500 flórínur. Auk þess fargjöld með rikisjárnbrautum

og ferðakostnaður, þegar sérstaklega stendur á.
Þingmenn fá 120 flórínur í eftirlaun fyrir hvert ár. sem þeir hafa verið þing-

menn, þó ekki yfir 2800 flórínur á ári.
Ekknaeftirlaun eru helmingur eftirlauna þingmanns, og auk þess fá þær YIo

eftirlauna þingmanns með hverju ómyndugu barni þeirra.
Með börnum þingmanna, ef báðir foreldrarnir eru dánir, greiðist YIo hluti

af eftirlaunum föður þeirra.
Þingkaupið er skattfrjálst.

Frakkland (1934).
Árslaun þingmanna eru 60 þús. frank ar, þar af er kaup 33 þús. frankar, en skrif-

stofukostnaður 27 þús. frankar.
Þingmenn hafa frítt far með 1. fl. vögnum á járnbrautum allt árið, eða hvort

sem þeir sitja á þingi eða ekki. Þingkaupið er skattskylt, en skrifstofuféð skatt-
frjálst.

Sérstakur eftirlaunasjóður, sem þingmenn greiða iðgjöld til, greiðir eftirlaun
til fyrrv. þingmanna, ekkna þeirra og ungra barna.

Síðan 1934 hefur þingkaupið hækkað upp í 90 þús. franka á ári. Kaup og kjör
eru hin sömu fyrir beggja deilda þingmenn.

Ekki þykir ástæða til að taka með í þessari skýrslu þau lönd, sem nú búa við
önnur stjórnarform en þingbundna stjórn. En þess skal getið, að í Austurríki, Ung-
verjalandi, Tékkóslóvakiu, Spáni, ítalíu og Þýzkalandi var kaup þingmanna fyrir
stríð skattfrjálst.

Fylgiskjal II.

Upplýsingar frá forsætisráðherra, Stefáni Jóh. Stefánssyni.
Noregur.

Þingmenn fá nú n. kr. 9500 í árslaun, miðað við að þingið standi eigi lengur en
6 mánuði. - Fengu áður kr. 7000.A aukaþingum fá þeir kr. 45 á dag, í stað 30 kr.
áður. Þingfararkaup virðist nú eigi vera skattfrjálst.

Danmörk.
Arslaun þingmanna, búsettra í Kaupmannahöfn, eru nú d. kr. 5700 og utan-

bæjarþingmanna kr. 7200 til 8700 í stað kr. 4(}00og 5000 áður. Þá hefur þar verið
sett ýtarleg löggjöf um eftirlaun þingmanna og ekkna þeirra.

Eftirlaun greiðast fyrst eftir 10 ára þingsetu' og ef þingmaður hefur náð 50 ára
aldri. Þau eru frá 1600 á ári til kr. 4000. Eftirlaun ekkna eru 700 kr. á ári, hafi
eiginmaðurinn ekki verið búinn að ná eftirlaunarétti, en annars eru þau % hlutar
af þeim lífeyri, sem þingmanninum hafði borið.

5


